
Територијалната поделба на Република Македонија и 
Референдумот 2004

(Документи)

На 8 септември 1991 година мнозинството од населението во Македонија 
излезе да гласа и преку референдум се изјасни за својата иднина. Чекор, со кој 
македонскиот народ конечно ја зеде во раце сопствената судбина и започна да 
гради самостојна, независна и суверена држава. Изминаа 25 години од тој ден, кој 
воедно значеше остварување на вековна заложба на Македонците – да имаат своја 
посебна држава. Предизвикот со кој се соочивме и сѐ уште се соочуваме е огромен, 
имајќи ја предвид големината на нашата територија и бројноста на жителите, 
споредено во светски рамки. Оттука произлегува и одговорноста и тежината што ја 
носиме поединечно и колективно, бидејќи нѐ засега сите како народ и нација и се 
рефлектира на идните генерации.

Покрај референдумот од 8 септември, граѓаните на Република Македонија 
го искористија своето референдумско право уште еднаш во 2004 година, кога 
беше поставено прашањето „Дали сте за територијалната организација 
на локалната самоуправа (општините и Градот Скопје) утврдена со Законот 
за територијалната поделба на Република Македонија и определување на 
подрачјата на единиците на локалната самоуправа?“. 

Територијалната реорганизација што се случи во 2005 година беше 
претставена како процес без кој не би можеле да се интегрираме во евроатланската 
заедница, без кој ќе се загрозела безбедноста на и онака кревката состојба по воениот 
конфликт во 2001 година, но и дека оваа територијална организација произлегувала 
од духот на Рамковниот договор. Кога ја гледаме од денешна перспектива ни доаѓа 
прашањето дали беше направена огромна неправда спрема Македонците што 
живеаат во општините, кои станаа доминантно албански.

Се раѓаат прашања зошто тогашната власт ги направи Струга и Кичево 
доминантно албански средини со градоначалници Албанци, а градот Скопје го 
претвори во двојазино подрачје припојувајќи ги општините Арачиново, Сарај и 
Студеничани. 

Последиците од тоа што на овие градови им се додадени територии што 
природно не им припаѓаат на овие општини и на градот Скопје, беше причина за 
демографска механичка промена на населението во овие општини и градот Скопје.

Овие материјали, кои се однесуваат на Референдумот од 2004 година и 
децентрализацијата на Република Македонија, се можност преку која се надеваме 
дека ќе успееме да го доближиме овој историски процес до целата јавност, а особено 
до оние што се занимаваат со истражувачка дејност.  

Овие документи докажуваат политички стратегии за одржување на власт, 
наместо штитење на националните интереси на Македонците.  

Обврска на институцијата што ја водам е да ги изнесе на увид овие документи, 
без било каква корекција, како сведоштво за сериозни историски предизвици на 
едно време, кое зад себе остави големи последици врз интересите на македонскиот 
народ во сопствената држава.

Овој  број  на  списанието „Македонски архивист“ со поднаслов „Територијал-
ната поделба на Република Македонија и Референдумот 2004 (Документи)“ содржи 
избор на документи од фондот 1515 Претседател на Влада на Република Македонија 
(1990-2006). Селекцијата и изборот се наметна природно, при процесот на средување 
и обработка на архивскиот материјал. Одредени документи го свртеа нашето 
внимание и нѐ натераа подетално да ги проучиме и анализираме. Оттука, истите 
се концепирани на следниов начин: најпрво ги пренесуваме белешките во ракопис, 
кои се од кабинетот на претседателот на Владата на РМ во периодот 2002-2004, а 
се однесуваат на претстојните  претседателски и локални избори, како и процесот 
на децентрализација на Република Македонија. Следат документи од претседателот 
на Владата на РМ по повод усвојувањето на пакетот закони за децентрализација. 
Посебно интересен за проучување е планот за медиумска поддршка на процесот за 
децентрализација. Потоа се прикажани извештаи од меѓународната заедница, што 
се однесуваат на избирачкиот процес. Истотака вклучени се и табеларни прегледи 
на реализација на оперативната програма за децентрализација на власта 2003-2004 
во делот на измени и дополнувања на законите. На крајот, издвоивме информации 
и изјави од претседателот на Владата на РМ и дипломатски претставништва, по 
завршувањето на референдумот.  

Откривањето на документите од страница 10 до 13 кај нас предизвика 
истражувачка возбуда бидејќи практично го демаскира целиот процес на кроење на 
општините Кичево, Струга и Скопје.

Д-р Филип Петровски
Директор на Државниот архив на Република Македонија

 



ДОКУМЕНТИ

1 Фонд 1515: Претседател на Влада на Република Македонија (1990-2006), Белешки од кабинетот 
на претседателот на Владата на Република Македонија каде што се гледа дека зад територијалната 
поделба стојат политички комбинаторики како да се добие поддршка за ДУИ. 

2 Белешка која се однесува на Кичево и Струга. Во истите, познато е како се одвиваат работите по 
2004-та година.

3 Белешка која исто така ја потврдува трговијата со градови и територии а за потребата на одржување 
на власт. Точка 4 е финалниот удар врз Кичево, тогаш се припоени Зајас и Осломеј и е направена 
механичка мајоризација на албанците во овој град. Истото е видливо и во точка 5 каде што е повторен 
пристапот и со градот Струга.

